
ՀՏԴ 316.7 
Հիպոթեզը որպես գիտական գիտելիքի արտածման նախահիմք Հիպոթեզը որպես գիտական գիտելիքի արտածման նախահիմք Հիպոթեզը որպես գիտական գիտելիքի արտածման նախահիմք Հիպոթեզը որպես գիտական գիտելիքի արտածման նախահիմք     

ԳնելԳնելԳնելԳնել Տիգրանյան Տիգրանյան Տիգրանյան Տիգրանյան  
Սոնա Սոնա Սոնա Սոնա Տիգրանյան Տիգրանյան Տիգրանյան Տիգրանյան     

Հանգուցային բառեր. Հանգուցային բառեր. Հանգուցային բառեր. Հանգուցային բառեր. հիպոթեզ, պրոբլեմ, տեսություն, հավանական 
գիտելիք, հավաստի գիտելիք, գիտական հեղաշրջում 

ՆախաբանՆախաբանՆախաբանՆախաբան::::    Գիտական հետազոտության կառուցվածքում հիպոթեզի առա-
ջադրումը, գիտական մեկնաբանությունը և տրամաբանական հանգուցալուծումը 
գիտական տեսության արտածման գլխավոր պայմաններն են: Գիտելիքը համա-
կարգային և կիրառելի է, եթե անվիճելի է նրա կանխատեսման տրամաբանական 
հիմնավորվածությունը, եթե հիպոթետիկ ենթադրությունները ստուգվում և հաս-
տատվում են նորահայտ փաստերով և չեն հակասում ճշմարտության ստուգման 
պրակտիկ չափորոշիչներին: Հիպոթեզը առաջադրված խնդրի կամ պրոբլեմի 
հնարավոր և հավանական պատասխանն է: Այն հիմնավորվում է միայն փորձնա-
կան ստուգման պարագայում: Հիպոթզը մտքի ձև է, ճշմարտության հասնելու 
ենթադրական քայլերից թերևս գլխավորը, քանի որ իրականության այս կամ այն 
բնագավառի գիտական վերլուծությունը նախապես գտնվում է անորոշություն-
ների մեջ, և ճշմարտությունը միանգամից չի տրվում: Գիտելիքը ձևավորվում է 
բազում ենթադրությունների, դրանց հերքման, հաստատման և փոխակերպման 
արդյունքում: 

Ծագելով փորձնական ստուգման հիմքից՝ հիպոթեզը բնորոշվում է իբրև 
տեսական գիտելիք՝ անորոշ, հավանական և չճշգրտված փաստերի և ենթադրու-
թյունների մեջ: Բայց այն կամայական ենթադրություն չէ: Վարկածը առաջա-
դրվում է այն ժամանակ, երբ գիտական արդեն հայտնի և հիմնավորված դրույթ-
ները նորահայտ փաստերի և գաղափարների հետ գտնվում են դիալեկտիկական 
բախման մեջ, հետևաբար նախկինում անվիճելի տեսական մոդելները նորովի 
մեկնություն են պահանջում: Հավանական գիտելիքից հավաստիության անցման 
գործընթացում հիպոթեզը կանխատեսման տրամաբանական այն գործիքն է, որի 
հնարավոր հաստատման հիմքի վրա ձևավորվում է նոր տեսություն, կամ 
հայտնի տեսական համակարգն ստանում է բոլորովին նոր արժևորում: 
Գիտելիքի հավաստիությունը չափվում է ոչ միայն սուբյեկտիվ, այլև օբյեկտիվ չա-
փորաշիչներով: Հետևաբար, հիպոթեզի առաջադրումը, նրա հիմնավորումը 
հավանական գիտելիքից հավաստի, անվիճելի դրույթների արտածումներ են, 
վերջիններիս գործնական կիրառման գործիքակազմի ստեղծումն ամենևին չի 
ենթարկվում սուբյեկտիվ ընկալումներին: 

Հիպոթեզի դերը հավաստի գիտելիքի ձևավորման գործընթացումՀիպոթեզի դերը հավաստի գիտելիքի ձևավորման գործընթացումՀիպոթեզի դերը հավաստի գիտելիքի ձևավորման գործընթացումՀիպոթեզի դերը հավաստի գիտելիքի ձևավորման գործընթացում 
Գիտական հետազոտությունը չունի միարժեք ընթացակարգ և գործիքա-

կազմ: Յուրաքանչյուր հետազոտություն յուրովի և անկրկնելի է, ունի իր մեթոդա-
բանությունը, նպատակն ու խնդիրները: Սակայն գիտական ճանաչողությունը 

ենթարկվում է տրամաբանական ընդհանրական կանոնի. իմացության գործըն-
թացում մարդկային միտքն ընթանում է պրոբլեմ-հիպոթեզ-տեսություն եռա-
միասնության և հերթափոխման մեջ: Պրոբլեմի առաջադրումն իմացության, նոր 
գիտելիքի արտածման նախափուլն է, այն հաղթահարվում է գիտական 
տեսության համակարգմամբ և նրա հնարավոր գործնական կիրառման դաշտի 
որոշմամբ: Գիտական տեսությունը ամբողջության մեջ ներկայանում է իբրև 
հետազոտութան տվյալ փուլի ավարտուն կոնցեպցիա, վերացարկված համա-
կարգ, որը համապատասխանում է փորձնական տվյալներին և համարվում է 
կիրառելի: Ակնհայտ է, որ գիտական վերջին համակարգերը և անցյալի գիտելիք-
ները դիալեկտիկական միասնության մեջ են, տեսությունների հաջորդափոխու-
թյունը գիտելիքին տալիս է նոր ու արժանահավատ հիմնավորում: Մեկ տեսու-
թյունը մյուսով փոխարինելու արդյունքում նախկինում հայտնի փաստերը 
վերաիմաստավորում են, դրանք դիտարկում է նոր լույսի ներքո [6, 151]: Նոր 
տեսության կամ նրա որևէ բաղադրիչի նորագույն մեկնաբանման հենքը հիպո-
թեզն է, այն փոփոխական ենթադրություն է՝ ենթակա ապացուցման կամ հերք-
ման: Գիտական հիպոթետիկ որոնումը առավելապես ծագում է այն ժամանակ, 
երբ տեսության նորահայտ դրույթները, ենթարկվելով էմպիրիկ կամ տեսական 
ստուգման, դառնում են հակասական և վիճահարույց: Փորձնական ստուգման 
դեպքում մի տեսությունը հիմնավորվում կամ հերքվում է այլ տեսական կաղա-
պարով: Բացառման պարագայում մերժվում է տեսական նոր դրույթը, և պրոբլե-
մային իրավիճակը պահանջում է նոր հիպոթետիկ քննարկում: 

Իբրև գիտելիքի զարգացման ձև՝ հիպոթեզն ունի համընդհանուր կիրառման 
բնույթ և գործնականում ընդունելի է ցանկացած ճանաչողական գործընթացի հա-
մար: Որտեղ մարդկային պրպտող միտքը փորձում է երևույթներին տալ նոր մեկ-
նաբանություն կամ վերլուծել նոր փաստերը, այնտեղ առաջանում են կանխա-
վարկածներ, պատճառահետևանքային կապերի և հարաբերությունների բացա-
հայտման առավել կատարյալ սկզբունքներ: 

Ըստ նպատակի և առաջադրման անհրաժեշտության կարելի է առանձնաց-
նել հիպոթեզների մի քանի տեսակներ: Որոշ հիպոթեզներ նկարագրում են 
ուսումնասիրվող օբյեկտի կամ երևույթի կապերն ու հարաբերությունները: Այս-
պիսի վարկածները միտված են բացահայտելու և հիմնավորելու խնդրի ծագման և 
գործադրման գործիքակազմն ու գործառույթները: Հետազոտության տրամաբա-
նությունը պահանջում է ոչ միայն նկարագրել խնդիրը, այլև քննարկել նրա ծագ-
ման աղբյուրները, հենվել դրանց փորձնական հաստատման վրա՝ ենթադրաբար 
կռահելով ապագա դրսևորման միտումները: 

Ընդհանուր վարկածները բացահայտում են կանոնավոր հարաբերություն-
ներ և օրինաչափություններ, որոնք հաստատվելու պարագայում գործնական 
կիրառություն են ստանում գիտության տարբեր բնագավառներում և տեսական 
համակարգերում: Եթե ընդհանուր հիպոթեզը հետամուտ է ընդհանրական 
երևույթների կամ օբյեկտների ծագումնաբանության բացահայտմանը, ապա մաս-
նավոր վարկածը ենթադրական գիտելիք է առանձին, կոնկրետ փաստի նկարա-
գրության կամ իրադարձության ծագման մասին: 

Ճշմարտության որոնման կառուցակարգում ընդհանուր և գերակա հիպո-
թեզը կարող է տրոհվել ենթահիպոթեզների, որոնք, աստիճանաբար լուծվելով և 
ընդհանրացվելով, առավել արժանահավատ են դարձնում տեսության օբյեկտիվ 
անվիճելիությունը և նրա գործնական կիրառման կարևորությունը: Գիտելիքի 
ամեն մի ընդհանրական ենթադրություն արդեն իսկ հիպոթեզ է [7, 97]: Սակայն 
ընդհանրությունը և համակարգայնվածությունը դեռևս ճշմարիտ գիտելիք չէ: 
Ամենաընդհանրական հիպոթեզը գիտելիք է անորոշությունների մեջ, մինչդեռ 
տեսությունը իր ձևակերպումների մեջ հիմնավորում է փնտրվող օրենքն ու օրի-
նաչափությունը: 

Հիպոթեզի մեթոդի կիրառումը իրականացվում է որոշակի սկզբունքների և 
հաջորդական փուլերի դիալեկտիկական փոխկապակցության ընթացակարգով. 

1. Նկարագրվում է այն տեսական նյութը, որն առկա և արդեն հայտնի 
մեթոդների միջացով ենթակա չէ գիտական մեկնաբանման: Նոր փաստերի և 
տեսական դատողությունների միջև առաջանում են հակասություններ, գործնա-
կանում տեսական դրույթները պրակտիկ ստուգման ժամանակ մերժվում են, 
ուստի գիտության մեջ գործող, նախկինում իրենց արդյունավետությունը հիմնա-
վորած մեթոդները կամ օրենքները այլևս անզոր են բացատրել նորահայտ փաս-
տերը կամ տեսական գաղափարները: Փաստարկումը հնարավորություն է տալիս 
ստուգել և կատարելագործել տեսական համակարգը, առավել խորությամբ հիմ-
նավորել առաջադրված գաղափարներն ու սկզբունքները: 

2. Եթե գործող համակարգերը դառնում են հակասական կամ անբացատ-
րելի, ապա գիտական տեսությունը ինքնաբացասվում է, նրա հիմքի վրա կառուց-
վում է գիտելիք չգիտելիքի, անբացատրելիի մասին, այսինքն` կառուցվում է նոր 
գիտական պրոբլեմ: Այս դեպքում անմեկնելի երևույթի կամ օբյեկտի ծագման 
պատճառների կամ օրինաչափությունների մասին ձևակերպվում են նոր ենթադ-
րություններ: 

3. Անհամատեղելի ենթադրությունները գնահատվում են՝ ըստ փաստական 
նյութի, և գիտական շրջանառության մեջ մնում են անհամեմատ ամենահավանա-
կանները և տրամաբանական կառուցվածքի տեսակետից առավել անխոցելի-
ները: Դեդուկտիվ մակաբերման շնորհիվ վերամշակվում են կիրառման ենթակա 
վարկածները, որոնց տեսական դրույթներն ստանում են փորձնական հիմնավո-
րում կամ մերժում: Առհասարակ, գիտական գիտելիքի կառուցվածքում փոխկա-
պակցված են ճանաչողության փորձնական և տեսական մակարդակները [4, 164]: 

Հիպոթեզը քննարկվող խնդրի կամ պրոբլեմի հնարավոր պատասխանն է, 
որը կարող ենթարկվել ստուգման, և միայն այս դեպքում այն ունակ է բավարարել 
ճշմարտության չափորոշիչներին: Եթե փորձնական դիտարկումները չեն հակա-
սում վարկածի բովանդակությանը, բայց լիովին չեն ապացուցում այն, ապա 
բարձրանում է ենթադրության հավանականության աստիճանը, այն դառնում է 
ճշմարտանման, բայց ոչ ճշգրիտ կամ գիտական: Գիտական են այն գիտելիքները, 
որոնք համակարգային են, փորձով հաստատված, անհակասական և տրամաբա-
նորեն հիմնավորված: Ապագա տեսության համակարգում չի ենթադրվում պրոբ-
լեմային իրավիվիճակից միայն մեկ հիպոթեզի առաջադրում: Գերակա խնդրի 

լուծումը կարող է բախվել տարբեր ենթադրությունների: Հիպոթեզի բնույթը պայ-
մանավորված է առաջադրված խնդրի բովանդակությամբ և գիտական կարևորու-
թյամբ: Ըստ այդմ, տարբերակվում են հիպոթեզների երկու խումբ. առաջին դեպ-
քում երևույթի կամ օբյեկտի մեկնաբանման համար առաջադրվում են մասնավոր 
վարկածներ, իսկ երկրորդ դեպքում՝ ենթադրական ընդհանուր գաղափարներ: 
Եթե առաջին խմբի հիպոթեզները բացահայտում են մասնավոր երևույթների և 
գործընթացների կապերն ու հարաբերությունները և առավելապես հետամուտ են 
ոչ գիտական խնդիրների մեկնաբանման, ապա ընդհանրական բնույթի մրցակցող 
հիպոթեզների նպատակը գիտության առջև ծառացած խնդիրների կամ պրոբլեմ-
ների նորովի մեկնաբանումն է:  

Եթե քննարկվող երևույթի ծագման հիմքում առկա են բազմաթիվ ենթադրա-
կան կամ հիմնավոր փաստեր, ապա տրամաբանորեն առաջադրվում են աշխա-
տանքային բազմաթիվ վարկածներ: Դրանք հետազոտության նախնական 
փուլում քննարկվող ենթադրություններն են, որոնք դիտարկվում են իբրև 
պայմանական կամ հնարավոր հավանական գաղափարներ՝ խնդրի նախնական 
բացատրության վերաբերյալ: Նման վարկածներն ունեն ժամանակավոր բնույթ, 
գործում են խնդրի ձևակերպման նախափուլում, երբ դեռևս ենթադրվող պատաս-
խանը հեռու է իրականությունից. այն առավելապես կատարում է փաստերի հա-
վաքագրման և համակարգման դեր: Ամենևին բացառված չէ, որ այս կամ այն աշ-
խատանքային վարկածը հետազոտության վերջնարդյունքում վերաճի գիտական 
հավաստի գիտելիքի: Այս պարագայում վարկածը այլևս ձերբազատվում է 
ենթադրական կաղապարից, գիտական ճանաչողության շրջանակներում ստա-
նում է համակարգվածության և գործնական կիրառման հեռանկար [3, 149]: 
Աշխատանքային կամ մրցակցող ենթադրական կռահումները բախվում են, որոշ-
ները հետազոտության ընթացքից դուրս են մղվում, մյուսները փոխակերպվում և 
հարստանում նորահայտ փաստերով: Որպեսզի հիպոթեզը սրբագրված լինի 
կեղծիքից կամ թերությունից, անհրաժեշտ է նրա կառուցումը ձևակերպել 
տրամաբանական ճիշտ հաջորդականության մեջ, բացառել տարընթերցումները 
կամ բազմարժեք մեկնաբանությունները: Հիպոթեզի հստակ ձևավորման համար 
հետազոտության գործընթացը կարելի է բաժանել երեք փոխկապակցված 
փուլերի. 

1. Գիտական տվյալ բնագավառի կամ տեսության համակարգված վերլուծու-
թյուն, տեսական և էմպիրիկ գիտելիքի համադրում, հնարավոր բացերի և պրակ-
տիկ դաշտի ուսումնասիրություն: 

2. Առաջադրված խնդրի գիտական մեկնաբանություն, հակասությունների 
բացահայտման պարագայում՝ լուծման նոր ենթադրությունների և մեթոդների 
առաջադրում: 

3. Հիպոթեզների ստուգում, դրանց փոխլրացում, հաստատում կամ հերքում: 
Հիպոթեզի հաստատման, փորձնական ստուգման վերջնարդյունքում ձևա-

վորվում է գիտական նոր տեսություն կամ տեսության բաղադիրչի վերաբերյալ 
հավաստի նոր գիտելիք: Եթե առաջադրված հիպոթեզը գործնականում հաստատ-
վում է, ապա անհրաժեշտ է նրա հավաստիության մակարդակը հասցնել ամրա-

գրված նշաձողին՝ նոր ստուգումների և հնարավոր բացառումների ճանապար-
հով: Բացառվող վարկածի պարագայում ոչ թե դադարում է գիտական որոնումը, 
այլ առաջ է քաշվում նոր ենթադրական գաղափար: Վարկածի մեթոդաբանական 
այս հնարավորությունն ապահովում է գիտական հետազոտության շարունակա-
կանությանը, կապ է հաստատում նոր և նորագույն գիտական գիտելիքների միջև: 

Գիտելիքի հավաստիությունը, ճշմարտությունը, համոզմունքների իմացա-
բանական հատկությունն է: Այսինքն՝ հավաստի է համարվում յուրաքանչյուր 
հիմնավորված ճշմարիտ գիտելիք [1, 61]: Ընդ որում, գիտական գիտելիքը չի սահ-
մանափակում տվյալ տեսության հեղաշրջման հետագա հնարավորությունը: 

Երբ գիտական տվյալ տեսության շրջանակներում առաջ են գալիս նոր կռա-
հումներ կամ փաստեր, տեսական տվյալ համակարգը երբեմն իր մեթոդաբանու-
թյամբ այլևս անկարող է դրանց տալ ճշգրիտ մեկնություն: Հակասական այս իրա-
վիճակը տվյալ պրոբլեմի վերստին լուծման նոր հիպոթետիկ հետազոտության 
պահանջ է առաջադրում: 

Երբեմն հիպոթետիկ ենթադրությունները կարող են լինել մոլորության 
արդյունք: Բարեխիղճ մոլորությունը կամ կեղծիքը իրականության սուբյեկտիվ 
արտացոլումն է, այն կարելի է շտկել, մինչդեռ ճշմարտությունը ունի օբյեկտիվ 
բնույթ, հետևաբար գիտական տեսության արտածումը չի կարող կաշկանդված 
լինել հիպոթետիկ գաղափարից: Գիտակցաբար կամ չիմացության հիմքից ծագած 
վարկածները տեսական գիտելիքում ստեղծում են խառնաշփոթ, դառնում գիտա-
կան տեսության հետագա զարգացման զսպաշապիկ: Միայն մրցակցության և 
բախման ընթացքում ճշմարտության հականիշ գաղափարները կարող են դուրս 
մղվել հետազոտության դաշտից: Իմացության գործընթացը «օբյեկտիվ աշխարհի 
էության և նրա օրենքների ճանաչումն է արտացոլման միջոցով, որի շրջանակնե-
րում ճանաչողությունն իրականանում է բազմաստիճան ձևով և դառնում գիտե-
լիք» [5, 71]: Առավել արժեքավոր հետազոտությունը վարկածները համադրում է 
փորձի հետ, կառչում դրանցից, փորձում ենթադրյալ գաղափարը հիմնավորել 
տեսապրակտիկ համակարգի միջոցով և հասնել ճշմարիտ գիտելիքի համա-
կարգմանը: Եթե հիպոթեզը ճշմարտանման գիտելիքն է տարակարծությունների 
մեջ, ապա տեսությունը տվյալ պահին համոզչության առումով անվիճելի է: 
Ակնհայտ է, որ բոլոր հիպոթեզները գիտական նշանակություն ունենալ չեն 
կարող: Հիպոթեզի գիտականությունը որոշվում է նրա ստուգման մեթոդներով, 
երբ որոշվում են համապատասխան հետևությունները, որոնց դեպքում ենթա-
դրական կռահումները համընկնում են փորձնական գիտելիքին: Այն վարկած-
ները, որոնք չեն հակասում փաստական նյութին, հաստատվում են պրակտիկո-
րեն, ստանում են տեսական հիմնավորում: 

Գիտության մեջ հիպոթեզն ստացել է մեկնաբանման երկու իմաստ. մի դեպ-
քում այն համարվում է հետազոտության սուբյեկտի ենթադրյալ պատճառի նկա-
րագրումը, նրա գենետիկական հիմքը, երկրորդ դեպքում՝ ապագա տեսության 
հնարավոր տեսլականը կամ ուրվագիծը: Հիպոթեզի ստուգման և հաստատման 
փուլում վերափոխվում է տեսությունը, հարստանում նրա կառուցվածքը, ծավալն 

ու բովանդակությունը: Տրամաբանական այս գործընթացն ստանում է երեք հնա-
րավոր ելք. 

1. Գիտական նոր վարկածը կարող է մերժել գիտական հայտնի տեսու-
թյունը՝ հերքելով նրա բովանդակային և կառուցվածքային հիմնադրույթները: 
Տեսության հերքումը ամենևին հիմք չէ նրա ամբողջական մերժման համար: Այն 
չի կորցնում իր արժեքայնությունը, ներկայանում է իբրև խնդրո առարկայի մաս-
նավոր դեպք և ճշմարտության չափանիշ: 

2. Նոր վարկածի հաստատման հիմքի վրա կառուցվող տեսությունը ծավա-
լաբովանդակային առումով կարող է լինել նախորդի առավել արդիականացված 
մոդելը կամ նրա խիստ մասնագիտացված ենթահամակարգը, հետևաբար ունի 
թիրախային առավել կանխորոշված շրջանակ: 

3. Նորագույն փաստերով հարստացած վարկածի հիմնավորումով գիտա-
կան նոր տեսությունը կարող է վերադառնալ նախկինում հերքված տեսական 
դրույթների հաստատմանը՝ վերջինս դարձնելով գործածական համակարգային 
տեսության մասնավոր մոդելը: 

Եթե հիպոթեզը վերլուծության, հաստատման և գործնական կիրառման 
մեթոդաբանական բոլոր փուլերը հաղթահարում է, ապա այն վերածվում է 
տեսության: Հերքման դեպքում առկա փաստերի նոր ուսումնասիրության 
հետևանքով առաջադրվում է նոր վարկած կամ բարեփոխվում է արդեն մասնա-
կիորեն հիմնավորված հիպոթեզը [2, 141]: Կատարյալ է այն գիտական տեսու-
թյունը, որը չի հերքվում պրակտիկ կիրառման ժամանակ, գործածելի է, ծառայում 
է մարդուն և հասարակությանը:  

ԵզրակացությունԵզրակացությունԵզրակացությունԵզրակացություն    
Գիտական հետազոտության տրամաբանության կառուցվածքում հիպոթեզը 

դիտարկվում է իբրև նախագիտելիք, տեսական համակարգի ենթադրական ձև՝ 
հիմնված փորձնական, բայց դեռևս անորոշ փաստերի վրա և ունի ապացուցողա-
կան անհրաժեշտություն: Գործնական հետազոտության ընթացքում խնդրի հնա-
րավոր լուծման հիմքում առաջադրված վարկածները փաստերի համադրման 
հենքի վրա բախվում, մրցակցում են: Բացառման սկզբունքի կանոնի համաձայն՝ 
ենթադրություններից որոշները դուրս են մղվում, մյուսների ճշմարտությունը 
գիտականորեն հաստատվում և ստուգվում է: Այսպիսի պարագաներում հիպո-
թեզը դադարում է այլևս ենթադրություն լինելուց, ստանում է ճշմարիտ գիտելիքի 
արժեք, հղկվում, կոնկրետացվում և մուտքագրվում է տեսական գիտելիքի համա-
կարգ: Ծագելով գիտելիքի տեսական մակարդակից՝ հիպոթեզը համադրվում է 
էմպիրիկ գիտելիքին, վերացարկվում, սակայն հիմքում պահպանում է փորձնա-
կան ստուգման անհրաժեշտությունը: Նույնիսկ բացարձակ վերացարկված 
ենթադրությունները վստահելի գիտելիքի կարող են վերածվել, եթե ունեն գործ-
նական կիրառման հնարավորություն: 

Գիտության մեջ հիպոթեզի մեթոդի կիրառումը փոխկապակցված հաջորդա-
կան հետևյալ փուլերի միասնություն է. 

1. Գիտելիքի տեսական համակարգի փորձնական կիրառում, նորահայտ 
փաստերի հավաքագրում և համակարգում: Փաստարկները և փորձնական նոր 

գիտելիքները արժեքավոր ու կենսունակ են, եթե մերժում են հակափաստարկ-
ները և հակոտնյա սկզբունքները: 

2. Տեսապրակտիկ գիտելիքի նորովի դիտարկում, ընդհանրացում առաջա-
դրված խնդրի ծագումնաբանության, գործընթացների և օրինաչափությունների 
վերաբերյալ վարկածների առաջադրում: 

3. Հիպոթետիկ-դեդուկտիվ մեթոդի տրամաբանական գործիքակազմի կիրա-
ռում՝ ճշմարտանման դատողությունների տարանջատում և դրանց ամրագրում 
փորձնական դաշտում: 

4. Հիպոթեզների մրցակցության, փորձնական ստուգման միջոցով տեսական 
գիտելիքի հետ անհամատեղելի ենթադրությունների մերժման արդյունքում հաս-
տատվում է հավանական գիտելիքը և ձևավորվում է նոր տեսություն կամ բարե-
փոխվում է տեսական համակարգի որևէ դրույթը: Նորակազմ տեսության կառուց-
վածքը կուռ և անվիճելի համակարգ է դառնում միայն այն դեպքում, երբ ներա-
ռում է բոլոր հիպոթեզների մեկնաբանությունները, հաստատված օրենքներն ու 
օրինաչափությունները, և որոշում դրանց հստակ կիրառման բնագավառներն ու 
ուղղությունները: 

Այսպիսով, գիտական տեսության նորովի համակարգման հիմքում ընկած 
են նախնական դիտարկումները, նոր փորձնական գիտելիքների հենքի վրա առա-
ջադրված վարկածները: Դրանց ստուգման և հաստատման վերջնարդյունքում 
հաղթահարվում է պրոբլեմային իրավիճակը, ենթադրական հավանական 
գիտելիքը դառնում է հավաստի տեսություն: Ահա թե ինչու հիպոթեզը գիտակա-
նորեն ձևակերպվում է իբրև նորագույն գիտելիքի ծագման նախահիմք: 

РезюмеРезюмеРезюмеРезюме    
Ключевые слова:Ключевые слова:Ключевые слова:Ключевые слова: гипотеза, проблема, теория, вероятное знание, достоверное знание, 

научный переворот 
Важнейшим условием развития науки является экспериментальное применение 

теоретических знаний. Иногда опыт опровергает даже самую твердую теоретическую систему 

или любую из ее составляющих. Такие теории не становятся бесполезными и отвергаемыми. 
При этом практически сложившиеся положения сохраняются, а новые научные проблемы 
предлагаются на основе отвергнутых или опровергнутых принципов. Их решение предпола-
гает анализ и обоснование триединства логического исследования: проблема-гипотеза-
теория. Любая гипотеза – это предположение о неопределенных и несистематизированных 
предшествующих знаниях. Гипотеза становится достоверной из вероятного знания, если она 
теоретически систематизирована и практически обоснована. Этот процесс предполагает 
выдвижение как можно большего числа гипотез для решения проблем, обогащение их 
аргументами и ранее подтвержденными знаниями. Вступая в конкуренцию и конфликты, 
одни гипотезы вытесняются из поля исследования, другие - отрицаются или дополняются. 
Если какая-либо гипотеза успешно преодолевает этапы проверки и подтверждения и не 
вступает в противоречие с другими экспериментально подтвержденными научно-теоретичес-
кими системами, она становится ценной и перерастает в теорию. Бесспорно, какой бы полной 
ни была теория, она верна только тогда, когда проверена экспериментально. Процесс науч-
ного поиска теории начинается снова с гипотезы и проходит все те же этапы. 

    
    
    
    

Hypothesis as the FunHypothesis as the FunHypothesis as the FunHypothesis as the Fundamental Basis of the Deductiondamental Basis of the Deductiondamental Basis of the Deductiondamental Basis of the Deduction    
of Scientific Knowledgeof Scientific Knowledgeof Scientific Knowledgeof Scientific Knowledge    

SummarySummarySummarySummary    
Key words: Key words: Key words: Key words: hypothesis, problem, theory, probable knowledge, reliable knowledge, scientific 

revolution 
The most important condition for the development of science is the experimental application 

of theoretical knowledge. Sometimes experience disproves even the most solid theoretical system or 
any of its components. Such theories do not become useless and rejected. At the same time, 
practically established positions are preserved, and new scientific problems are proposed on the 
basis of rejected or refuted principles. Their solution involves analysis and justification of the trinity 
of logical research: problem-hypothesis-theory. Any hypothesis is an assumption about uncertain 
and unsystematized prior knowledge. A hypothesis becomes reliable from probable knowledge if it 
is theoretically systematized and practically justified. This process involves putting forward as many 
hypotheses as possible to solve problems, enriching them with arguments and previously confirmed 
knowledge. When entering into competition and conflicts, some hypotheses are forced out of the 
field of research, while others are denied or supplemented. If any hypothesis successfully 
overcomes the stages of verification and confirmation and does not conflict with other 
experimentally confirmed scientific and theoretical systems, it becomes valuable and develops into 
a theory. The process of scientific search for a theory begins again with a hypothesis and goes 
through all the same stages. 

